
			—Non me importa anunciarlle, señor Poirot, que estou aquí na busca de ambiente e cor local para a miña nova novela.

			Agatha Cristhie: Morte no Nilo

		

	
		
			I

			Manolo Queimada, propietario do restaurante As Tres Vieiras, achegouse á fiestra e asexou tras a cortina do comedor.

			No medio e medio da praza da vila, fronte á Casa do Concello de Soutelo do Courel, detivérase un Porsche 911 Sport Cabriolet de cegadora cor vermella.

			—Vaia cacharro! –﻿asubiou o hostaleiro﻿–. Nunca che vira tal cousa por aquí. 

			O seu acompañante acercouse para asexar tamén.

			—Dun veciño non é.

			Unha moza de melena vermella e longas pernas douradas descendeu do coche. Apampados, os dous homes pegaron o nariz ao vidro, sen dar creto á fermosa aparición.

			—É ela!

			—Quen?

			—A millonaria.

			Helena Castro, omnipresente dende as últimas semanas nas portadas das revistas do corazón, nos ecos de sociedade dos xornais, nos programas rosa das televisións, nas canles de streaming e nas redes sociais, estaba a visitar Soutelo do Courel!

			—Tes aí o teu móbil?

			—Para que o queres?

			—Sácalle unha foto. Se non, a túa muller non cho vai crer cando llo contes!

			A moza, vestida cunha blusa e uns vaqueiros curtos de aparencia sinxela, entrou con paso decidido no concello. Queimada quedou cativo dos rizos da melena vermella.

			—Que elegancia tan natural!

			—A elegancia que dan os cartos –﻿retrucou o seu acompañante﻿–. Sabías que vai gastar en Soutelo varios millóns de euros?

			Manolo fitouno con sorpresa.

			—E iso?

			O outro home, que lucía na solapa a insignia municipal, baixou a voz para facerlle a confidencia.

			—É un asunto que foi tratado onte na comisión de goberno. Gárdasme un segredo?

			O hostaleiro xuroullo polo máis sagrado.

			—Vai converter Soutelo nun gran complexo residencial. Temos moita sorte.

			O propietario do restaurante As Tres Vieiras abriu os ollos coma pratos.

			—Un complexo residencial, nesta aldea da Galicia profunda?

			—Quere restaurar as casas de Xurxo Rionegro. 

			—E como vai ser posible? Ese home leva toda a vida traballando no seu proxecto de turismo rural. Cantos cartos levará soterrados no Courel?

			—Un par de millóns de euros, seica.

			—E como vai venderllo a ninguén? 

			—A xente fala cousas. As apostas… Quedou cunha man diante e outra detrás! –﻿lamentou o concelleiro.

			—Pobre home. Nunca tivo sorte.

			—Helena Castro mercoulle a herdanza toda. Vai reedificar o vello pazo, arranxar as casas e urbanizar a aldea, construír piscinas e canchas de tenis, axardinar a contorna e… O complexo terá centro comercial, unha discoteca e un casino.

			Queimada volveu asubiar.

			—E de onde vai sacar os millóns que pode custarlle todo iso?

			—De Internet, polo que oín falar. O seu pai foi un dos primeiros tolos en investir en plataformas de comercio electrónico e bitcoins, cando aínda ninguén imaxinaba os cartos que movería a Rede. 

			—Un pioneiro. 

			—Coma nas películas.

			A moza saíu do concello e subiu ao Porsche, baixo a atenta ollada dos homes.

			—É máis guapa ca na tele.

			—É linda a rabiar.

			O ruxido do motor de 550 CV silenciou o suspiro de Manuel Queimada, que seguiu o vehículo deportivo con ollos gorentosos ata que saíu da praza. Entón non puido evitar que a súa ollada se cravase no vello Seat Ibiza que aquela mañá, como todos os días nos últimos vinte anos, estacionara á porta do seu modesto restaurante familiar.

			—Que mal repartido está o mundo!

			No recuncho máis afastado do restaurante, nunha esquina da barra do bar, unha fotografía a catro columnas destacaba na sobada contraportada do xornal do día. Ao pé da imaxe, unhas liñas de texto resumían a nova:

			Entre os asistentes á cena en Casa Tía Balbina destaca a presenza de Helena Castro, lucindo un fermoso vestido da nova colección de Roberto Verino. Á súa esquerda, compartindo mesa, vemos a súa amiga Xana Carballeira e o avogado Elixio Piñeiro. 

			A espectacular beleza estivo acompañada por Miguel de Zúñiga e Monterrei, co que parece manter unha estreita relación dende os últimos meses. Como ben saben os nosos lectores, Helena foi a única filla de Alberte Castro de Losada, de quen herdou unha inmensa fortuna. Nos vindeiros días podería facerse público o seu compromiso con Miguel de Zúñiga e Monterrei, a quen na imaxe vemos, sorrindo, ao seu lado.

		

	
		
			II

			Xana Carballeira asomouse á fiestra do dormitorio principal do novo complexo de Soutelo do Courel e admirou a paisaxe.

			—Estás a converter esta aldeíña nun verdadeiro paraíso!

			Helena Castro pousou a pluma no escritorio e sorriu compracida. Elixira aquel cuarto para o seu uso persoal, despois de deseñar os xardíns de aromáticas que agora podían contemplarse aos pés da renovada edificación. Máis alá, a primavera agasallaba cunha explosión de tonalidades verdes, dende os brillantes lameiros onde podían verse pastar os cabalos do complexo ecuestre aos nobres castiñeiros do recuperado souto.

			Helena deixou o traballo de caligrafía sobre a mesa e achegouse á fiestra.

			—Este é o lugar máis fermoso do mundo, verdade?

			O rostro da moza, iluminado pola ledicia e o sol da mañá, contrastaba co serio da súa pálida acompañante, un lustro maior ca ela.

			Antes de asentir, Xana percorreu o xardín coa súa particular ollada analítica. Aledábase da gran confianza que Helena depositaba nela. 

			—Como conseguiches transformar este lugar en tan pouco tempo? Debiches de precisar un exército de traballadores.

			—Pois si. Arquitectos, aparelladores, albaneis, canteiros, carpinteiros, fontaneiros, pintores, decoradores, xardineiros… Xa lle perdín a conta! Contratei unha empresa especialista en restauración. Os mellores. Eles encargáronse de todo.

			Xana suspirou. Quen fose rica!

			—Reconstruír a aldea con eses elementos orixinais debeu de custar un ollo da cara.

			Helena sorriu, toda chea.

			—Orixinais, o que se di orixinais… Sabes que, cando souberon do noso proxecto, algúns anticuarios da zona acapararon o mobiliario que puideron? Por un pote de caldo enferruxado chegaron a pedir mil euros.

			Xana fixo o sinal da cruz.

			—Mil euros? Que barbaridade! Non llelo mercarías.

			Helena sinalou un punto a través da fiestra.

			—Merquei un auténtico pote de caldo de inicios do século XX para decorar o xardín, aí o tes. E aí, e aí, e alí! –﻿sinalou outros puntos do exterior﻿–. Merquei un pote auténtico e repliqueino.

			—Fixeches réplicas do pote de caldo?

			—E de moitas máis cousas. Reconvertemos a antiga reitoral nunha pequena nave para albergar a maquinaria de conservación do complexo. Alí instalamos a última tecnoloxía en impresión 3D. 

			—Que me dis!

			—Non sabes a cantidade de cartos que se precisarían para facer fronte a todas as reparacións que poden xurdir se tivésemos que mercar as pezas orixinais. Daquela, optamos por fabricalas.

			—Entón, se algunha peza se estraga…

			Helena asentiu.

			—Facemos outra tan semellante que ninguén podería distinguila da orixinal. 

			Xana asexou a través da fiestra e lembrou a impresora 3D que un coñecido tiña na casa. Mercáraa durante a pandemia da covid para fabricar pantallas de protección de resina e metacrilato. Un xoguete caro.

			—Pero un pote de caldo… –﻿a idea non a convencía moito﻿–. Seguro que esa impresora 3D non é quen de moldear metal.

			—Claro que non –﻿riu Helena﻿–. Porén, utilizamos materiais de última xeración, que ofrecen tanta resistencia coma o ferro, ou máis. Hai impresoras de resina, nailon, polipropileno… Pero, coma a miña, que traballa con materiais que rivalizan co aceiro, unhas poucas unidades en todo o mundo. Termoplásticos para usos extremos que permiten crear pezas funcionais e substituír materiais metálicos. Se queres, podes probar a poñer un dos nosos potes no lume.

			—Esa maquiniña semella un bo investimento.

			Helena encheu o peito.

			—Non cho vou negar. Só hai media ducia de trebellos semellantes no mundo e, como podes imaxinar, a miña impresora 3D é a mellor de todas.

			Xana abandonou a fiestra e observou ao seu redor. Por moito que a súa amiga presumise de cartos, o cuarto fora amoblado con discreta elegancia. Ao fondo da estancia, sobre a mesa do tocador, chamoulle a atención un obxecto brillante.

			—É o teu colar de perlas negras? Non deberías deixalo en calquera sitio –﻿advertiu, achegándose para tomalo na man﻿–. Estas si serán auténticas.

			Helena abandonou o seu lugar na fiestra.

			—A dúbida ofende! –﻿sorriu﻿–. As imitacións prodúcenme alerxia.

			A muller acariñou a xoia, admirando o engarzamento de ouro e brillantes.

			—Debe de custar unha fortuna.

			—Corenta ou cincuenta mil euros, como moito.

			Xana asubiou e devolveu as perlas ao seu lugar.

			—Vaites, eses cartos son unha boa tentación. Non temes que chas rouben?

			Helena achegouse á súa amiga e, cun sorriso, púxolle o colar non pescozo.

			—Están aseguradas. Ademais, quen podería roubalas? Lévoas sempre comigo. 

			—Son tan fermosas! –﻿suspirou Xana, admirando o contraste das perlas negras sobre a súa pel branca﻿–. Tesmas que deixar un día!

			—Claro, se che apetece! Por que non as levas para o xantar?

			O rostro da muller morena iluminouse.

			—Como podes ser así?

			—Así?

			—Xenerosa.

			Helena pareceu sorprenderse.

			—Por prestarche o meu colar?

			Xana achegouse ao espello do tocador e acariñou as boliñas de nácara.

			—Non sabes a envexa que che teño! Tes todo o mundo ao alcance da man, es dona dunha inmensa fortuna e podes facer o que che peta. Quen puidera! Tes unha beleza espectacular, saúde e talento… E iso que aínda non tes os trinta?

			—O meu aniversario cae a finais de novembro. E, xa que o mencionas, tesme que axudar a preparar a festa que vou organizar en…

			O son dun teléfono móbil interrompeu a conversa. Helena recoñeceu a imaxe que xurdiu na pantalla e descolgou de inmediato.

			—Zeltia, querida! –﻿a ledicia transformou o seu rostro﻿–. Como che vai? Hai unha eternidade que non sei nada de ti!

			—Amiga, teño que verte. Estás en Galicia?

			—En Soutelo do Courel. Queres achegarte ata aquí? Gustaríame amosarche o proxecto que puxen en marcha neste recuncho tan bonito.

			—Soutelo de… Por onde cae ese sitio?

			—Envíoche a localización por Maps?

			A muller manipulou a pantalla do teléfono para abrir a aplicación de Google.

			—Xa a teño! –﻿confirmou Zeltia dende o outro lado da liña﻿–. Non sei o que vou tardar, porque me movo nun Smart bastante vello, que merquei por tres mil euros e ameaza con deixarme tirada en calquera curruncho. Mentres o cambio semiautomático non se bloquee, marcha moi ben, pero… Se non cheguei para a cea, envíame un guindastre. Xa vou de camiño!

			Helena colgou o receptor. Regresou xunto a Xana.

			—Pobre Zeltia, mira que tivo mala sorte! E a única amiga que conservo do internado de París, no que compartiamos cuarto. O seu pai, terratenente andaluz, casou co apelido aristócrata da nai. Mais o señorito, en canto comprobou que non había cartos para financiar os seus vicios, non tardou en fuxir con outra de mellor posición. Como herdanza, deixoulle o seu garbo flamenco. Así e todo, a familia foi vivindo de rendas, que mesmo lle permitiron completar estudos no estranxeiro. Mais a súa nai foi unha das grandes afectadas pola quebra de Lehman Brothers, en 2008, e deixouse morrer do desgusto. Logo, coa pandemia do coronavirus, Zeltia arruinouse de todo. Non sei como faría para pasar estes últimos anos.

			Xana, que ocupara o tempo da conversa en revisar a roupa que gardaba o armario da súa anfitrioa, colleu un vestido coa súa percha e achegouse ao espello.

			—Que tal me senta este verde pistacho? –﻿preguntou, axustando a peza ao seu talle﻿–. Hum, demasiado rechamante. E esa historia da túa amiga Zeltia, que aburrida! Seguro que vai vir pedirche cartos prestados. Xa o estou vendo!

			—É unha amiga do internado.

			—Se non ten cartos, non é unha amiga. Se calquera das miñas compañeiras de colexio estivese tan arruinada como ti contas de Zeltia, eu deixaría de collerlle o teléfono. 

			—Xana!

			—Xa sei que resulta politicamente incorrecto, pero así evitamos males maiores. 

			—Vaites con Xana! –﻿Helena contaxiouse da risa da amiga﻿–. Daquela, se mañá creba a bolsa de Tokio e eu perdo os meus cartos, vasme abandonar?

			—Coma todo o mundo, aínda que a xente hipócrita non cho vai confesar nunca. Axiña comentarán nas redes que as túas dificultades económicas estragaron o teu carácter, que te volviches unha insoportable amargada, e bloquearante. Se che fan ghosting, a culpa será túa, por quedar na miseria. Ah, pobre Helena!

			—Que mesquiña te volviches, Xana!

			—Coma todo o mundo, nin máis nin menos.

			Contrariada, a millonaria fitou a súa acompañante con dureza. 

			—Niso andas moi errada, querida. Eu nunca faría algo así contigo! E, con respecto a Zeltia, tamén te equivocas. Ti sabes cantas veces tentei axudala? Centos! Pero ela nunca aceptou os meus cartos. Se non fose tan orgullosa…

			Xana Carballeira volveu pendurar o vestido no armario e achegouse á súa amiga con xesto conciliatorio.

			—Ben, en poucas horas sairemos de dúbidas. Que apostas a que che vai pedir algunha cousa? Moita présa ten por falar contigo!

			—Semellaba un tanto impaciente, certo –﻿admitiu Helena desta vez﻿–. Pero Zeltia sempre foi unha persoa moi impulsiva. Lembro que nunha ocasión, cando aínda estabamos no internado… 

			A ollada da moza brillou dun xeito intenso.

			—Conta, conta… –﻿Xana morría da curiosidade.

			—No internado, en París… Cravoulle un lapis a outra alumna que andaba a remexer nas súas cousas.

			—Vaites, que amiga máis interesante! 

			—Unha rapaza, non lembro o nome, aproveitaba os descansos das clases para, mentres as demais saïamos ao patio, entrar nos dormitorios e facerse cos obxectos de valor que puidese atopar. Ese día Zeltia non se sentía ben, porque lle baixara a regra, e pediu permiso para deitarse no cuarto.

			—E cando chegou…

			—Atopouse coa intrusa, remexendo no seu armario.

			—E cravoulle o lapis!

			—E pediulle que lle devolvese un anel que pertencera á súa nai, que a ladroa gardara nun peto.

			—Pero a ladroa…

			—Non quixo devolverllo. Así que Zeltia sacou un lapis e cravoullo con tanta forza que lle traspasou a man. 

			Xana engurrou o nariz nun xesto que mesturaba horror e asco.

			—Madía leva coa túa amiga!!

			—Se vises todo aquel sangue… Foi espantoso!

			Helena e a súa acompañante abandonaban o cuarto para dirixirse ao salón principal do edificio, cando se toparon cunha das empregadas do complexo. Ao velas, a muller apurou o paso e desviouse cara a outro corredor. A pesar das súas présas por afastarse, Xana reparou nos trazos tristes do seu rostro. 

			—Que lle acontece á túa secretaria? –﻿estrañouse﻿–. Semella que estivo a chorar.

			—Pobre Anxélica. Non che contei que quería casar cun individuo que coñeceu por Internet? Intimaron nun chat de contactos e… 

			—Xa, non me digas máis –﻿interrompeu Xana﻿–. Perdeu a cabeza!

			—Tes idea da cantidade de estafas que se producen así? Sen saber nada do tipo, Anxélica comezou a facer plans con el: fin de semana de balneario, escapada ao parque de atraccións da Warner… Como a cousa parecía seria, pensei que conviña investigar o paisano. Anxélica é unha persoa de total confianza e non soportaría que…

			—Non me digas máis… Descubriches que era unha fraude!

			—Casado e con dous fillos.

			Atónita, Xana detívose no corredor.

			—Non o creo! 

			—Dende logo, eu prefería que fose cuestión de cartos. Para Anxélica sería mellor de asimilar.

			—Vaia xeito tes de gañar inimigos.

			Helena fitou a súa amiga con sorpresa.

			—Inimigos quen, eu? Na vida tiven inimigo ningún –﻿riu, confiada.

		

	
		
			III

			Miguel de Zúñiga e Monterrei cortou un anaco de queixo do Cebreiro e, achegándolle unha punta do coitelo de marmelo de mazá, fixo un delicioso petisco. Cada vez que visitaba Soutelo do Courel, realizaba o mesmo ritual: sentábase no xardín para gozar das fermosas vistas e dos deliciosos manxares da terra. Agora, mentres sentía fundir o bocado entre a súa lingua e o padal, deixou que a súa ollada acariciase as rústicas arquitecturas do lugar. 

			A empresa contratada por Helena fixera un excelente traballo, sabendo modernizar aquela aldea perdida na fin do mundo sen estragar a súa esencia, tan galega. Souberan dotala de todos os servizos dun innovador complexo turístico sen que ningún novo elemento arquitectónico incomodase a ollada. Todo semellaba estar no seu sitio, e os edificios novos, instalacións deportivas e pistas ecuestres quedaran fóra da vista, perfectamente integrados na natureza. 

			Miguel saboreaba un manxar de deuses mentres gozaba dunhas fermosas vistas, baixo a leda luz da primavera. Porén, a súa cabeza estaba moi lonxe dos muros de cachotería alzados ao longo dos tempos por xeracións de rústicos aldeáns.

			Soñando cos ollos abertos, a súa mente transportábao ás señoriais proporcións da mansión dos Zúñiga, ao seu extenso parque de camelias con vistas ao océano… 

			A Casa Grande de Lourimar era a residencia habitual da familia, e moi pronto dunha fermosa, xenerosa e confiada muller de cabelos vermellos: Helena Castro sería a vindeira señora do monumental pazo.

			Ben, polo menos iso agardaba Miguel. 

			Helena xa rexeitara dúas veces a súa petición de casaren, mais el mantiña todas as esperanzas acesas. Sabía que tiña que darlle tempo. A súa negativa non fora definitiva e aínda estaba en prazo. Podía agardar un pouco máis.

			Abofé que o solteiro de ouro casaba por cartos, pero a fortuna de Helena nunca estivera por enriba dos seus sentimentos. Tratábase da muller máis rica de Galicia, mais casaría con ela aínda que se tratase dunha mileurista. Amaba o seu corpo esvelto, o seu franco sorriso, a súa ollada turquesa, a súa melena vermella… Helena era a muller máis fermosa que coñecía e, por se isto non abondase, contaba cunha fortuna descomunal.

			Nos seus plans de inmediato futuro estaba aquela voda. E despois mercaría a illa da Creba, coa que soñaba dende sempre. Alí podería crear un complexo turístico de alto standing, e non tería necesidade de alugar os seus coutos de caza na serra da Cobra para tentar manter o seu nivel de vida.

			Miguel de Zúñiga e Monterrei soñaba cara ao sol…

		

	
		
			IV

			Eran as sete en punto cando un diminuto Smart negro con teito solar se detivo na praza de Soutelo do Courel, a carón dun Porsche 911 Sport Cabriolet. Do seu interior xurdiu unha elegante e fermosa muller de pel morena e cabeleira de acibeche.

			Manolo Queimada, propietario do restaurante As Tres Vieiras, achegouse á fiestra e asexou tras a cortina do comedor.

			—Vaia moza! –﻿asubiou o hostaleiro﻿–. Nunca che vira tal cousa por aquí. 

			O seu acompañante aproximouse para asexar tamén.

			—De Soutelo non é.

			A muller, vestida cun floreado vestido de algodón que estilizaba a súa figura, camiñou ata o centro da praza sen deixar de observar a pantalla do seu móbil.

			Apampados, os dous homes pegaron o nariz ao vidro. A descoñecida detívose no centro da praza e volveu sobre os seus pasos antes de afastarse ata o outro extremo e desaparecer pola Rúa Maior.

			Aos poucos minutos, a secretaria de Helena Castro petou cos cotenos na porta da suite principal do complexo de Soutelo.

			—A señorita Belmonte –﻿anunciou Anxélica.

			—Zeltia!

			Miguel de Zúñiga fíxose a un lado, observando con curiosidade a figuriña orgullosa que se lanzaba cos brazos abertos sobre Helena.

			—Miguel, preséntoche a Zeltia. A miña mellor amiga do Ermitage International School de París.

			A ollada do aristócrata percorreuna de arriba a abaixo, avaliando o seu físico. Sen procuralo, a súa mente axiña calibrou os encantos da guapa visitante. Non podería competir coa harmónica beleza de Helena, pero tiña un corpo e un atractivo encanto que atraparía a calquera.

			Intuíndo o desexo das mulleres de quedaren soas, o home apenas tardou dous minutos en escapulirse do cuarto, inventando unha escusa peregrina.

			Zeltia agardou que o son dos seus pasos se perdese polo fondo do corredor.

			—Ese é Miguel de Zúñiga? Guau! Tes toda a prensa toleando por publicar fotos do voso compromiso. É certo que vas casar con el?

			Helena agochou as súas dúbidas baixo un sorriso.

			—Pode.

			—Guapo, con clase… Semella feito para ti. Non sabes o moito que me alegro!

			A ledicia de Zeltia semellaba sincera. Helena suspirou.

			—Todo o mundo está a dar as cousas por feitas. Viches as portadas da prensa do corazón? Helena Castro e Miguel de Zúñiga casan! Pero eu… Eu aínda non me decidín.

			Zeltia apertou a súa amiga.

			—As vodas reais non as decide a prensa rosa, claro que non! A miña raíña debe proceder con gran cautela á hora de elixir o seu príncipe.

			As gargalladas das amigas inundaron o cuarto.

			—Non sexas ridícula, Zeltia!

			—Pero si é certo, ti es unha raíña, Helena. Lembras o colexio? Sa Majesté la reine Hélène –﻿exclamou, facendo fincapé en cada sílaba.

			—Cantas parvadas dis!

			—E eu, como favorita da raíña, a dama de honra da súa confianza –﻿rematou cunha reverencia.

			Helena apertou a súa amiga.

			—Que babeca es, miña querida! Dime, Zeltia, como puiden vivir sen ti todo este tempo? Nos últimos anos non me enviaches unha mísera mensaxe de WhatsApp e perdinche a pista.

			—Non teño instalado WhatsApp no móbil. E non me fales de miseria –﻿murmurou, afastándose﻿–. Non sabes o inferno que é sobrevivir con traballos a media xornada, prestacións de desemprego, ingreso mínimo vital… De que me serviron un grao e dous másteres de universidades internacionais?

			—Oh, miña querida Zeltia! Se me chamases, eu…

			—Para pedirche cartos? –﻿a voz da moza destilaba amargura﻿–. Nunca me interesaron os teus cartos.

			—Ben cho sei, miña amiga! –﻿recoñeceu a outra.

			—Pero, así e todo, hai momentos en que é preciso procurar axuda.

			Helena inspirou devagar.

			—Canto necesitas?

			Zeltia enfrontou a súa ollada orgullosa ao sorriso condescendente da millonaria.

			—Preciso un favor, mais aínda non caín tan baixo como para pedirche cartos.

			—Veña, Zeltia!

			—Non quero o teu diñeiro –﻿insistiu a moza﻿–. Preciso algo máis importante.

			Helena observou con atención a súa amiga e, coma se dunha verdadeira raíña se tratase, sentou nun chaise longue da suite.

			—Máis importante ca os cartos? Sorpréndeme.

			—Agora que vas casar con Miguel de Zúñiga, seguro que me comprendes.

			Helena riscou o cello, tentando interpretar a frase. Se Zeltia falaba de voda…

			O seu rostro iluminouse cun sorriso.

			—Estás namorada!

			A faciana morena tinguiuse de vermello.

			—Ben, hai un home que…

			Helena saltou do seu asento para abrazala.

			—Mira ti para a mosquiña morta. Zeltia está namorada, Zeltia está namorada! –﻿cantaruxou, coma se dunha nena se tratase.

			—Estou namorada, certo.

			—Fálame do teu príncipe! –﻿pediu, obrigándoa a sentar ao seu carón.

			—Eu nada sei de príncipes, Helena. Eu namorei dun deus celta. 

			—Vaites! Agora entendo esa cara de felicidade. Estás no ceo.

			—Xa o coñecerás. Pedro ten un físico impresionante. É un home alto e forte por natureza, un verdadeiro viquingo galego. O que ten de corpulento, teno tamén de alegre, confiado e amable. Compórtase coma un neno grande e é un amor de persoa, aínda que… Aínda que o pobre non ten un peso –﻿recoñeceu entón. 

			Helena torceu o bico.

			—Xa entendo. É cousa de cartos.

			—Non, ti escoita! –﻿pregou Zeltia﻿–. A súa familia procede do Valadouro, onde ten unha explotación agraria con moito gando. A Pedro encántalle esa vida, o traballo no campo, as cousas rústicas, a xestión agraria. Como é o menor de cinco irmáns, quedou na casa familiar á fronte da explotación. Todo foi ben ata que morreron os seus pais, pero daquela… Estes tres últimos anos pasounos na cidade. Traballou un tempo nun picadeiro de cabalos, logo colleu unha tenda de cigarros electrónicos. Da súa cota da herdanza tiña uns aforriños, cos que pensabamos dar a entrada para unha casiña e casar. Mais agora pecharon a tenda e deixáronmo na rúa. Vou morrer!

			O salouco de Zeltia alarmou a Helena.

			—Que parvada dis!

			—Se non caso con el, vou morrer!

			—Non sexas ridícula, Zeltia!

			—Vou morrer! –﻿insistiu a moza, resistíndose a chorar﻿–. Non concibo a vida sen Pedro. Se non podo casar con el, vou morrer. Quero ese home con toda a miña alma e… E sei que Pedro tamén está tolo por min. Non podemos vivir o un sen o outro.

			Helena estaba alucinando. Como era posible que unha criatura como Zeltia, a muller do corazón de xeo, a súa indómita compañeira de internado, sempre inmune ás frechas de Cupido, caese tan baixo?

			—Ai, miña amiga, collíchela boa!

			—Que queres que che diga? –﻿a visitante sorbeu o nariz﻿–. É terrible, verdade? Cando o amor se apodera da túa alma, do corazón, das tripas, unha ponse parva e xa non é quen de pensar noutra cousa.

			Mentres falaba, o rostro da moza íase transformando nunha máscara de desolación. A súa ollada escura nubrouse. 

			—Dende que Pedro apareceu, mudoume a vida. Sabes o que significa atopar a túa alma xemelga? Ás veces asústome de pensar que… –﻿Zeltia inspirou polo nariz, tentando conter o pranto﻿–. Estou desexando casar con el. Eu son de Pedro e Pedro é meu, e así xuraremos os nosos votos diante do altar: ata que a morte nos separe!

			—Oh, miña amiga! –﻿Helena apertou a Zeltia, que entón se desfixo en bágoas.

			—Tes que axudarme –﻿suplicou a muller cando puido recuperar a fala.

			—Canto necesitarías para..?

			Cun xesto enérxico, a moza desfíxose da aperta.

			—Non é cuestión de cartos. Pedro tamén ten o seu orgullo e non aceptaría o diñeiro –﻿advertiu﻿–. Preciso que me axudes doutro xeito.

			Helena respirou fondo. Saber que o namorado de Zeltia non era un home interesado sacáballe un peso de enriba.

			—Pois xa me dirás.

			—A idea ocorréuseme ao pouco de chegar a Soutelo do Courel. Verás… Ti mercaches unha aldea e conseguiches transformala sen que perdese a súa esencia, creando no seu espazo un espectacular complexo turístico. Mires onde mires, é evidente que fixeches un inmenso traballo, mais… –﻿Zeltia chiscoulle un ollo﻿–. Para sacar isto adiante, aínda che falta algo fundamental. 

			A promotora sorriu, intrigada.

			—Ti pensas que preciso…?

			Zeltia non permitiu que rematase de falar.

			—Este complexo precisa dun administrador da túa total confianza. Ti non vas pasar o resto da túa vida sempre pendente de cada detalle, verdade? Quero que lle deas a Pedro o emprego.

			Helena quedou tesa.

			—Que me estás pedindo? –﻿alarmouse﻿–. Agora si que toleaches!

			Zeltia tomou as mans da amiga entre as súas.

			—Pedro está capacitado para dirixir esta empresa. O mundo rural é un universo no que se sente coma peixe na auga. Sei do que che estou a falar. Ten vocación e formación en xestión de empresas turísticas.

			—Pero Zeltia, eu…

			—Veña, Helena, tes que darlle este emprego. Faralo polo agarimo que me tes, verdade? –﻿suplicou﻿–. E, se non se porta ben, se non demostra ser eficiente, podes botalo cando queiras. Pero eu sei que non vai acontecer nunca. Pedro será o mellor administrador que poderías atopar para Soutelo do Courel, prométocho. Nós viviremos nunha das casiñas que restauraches, e dende alí poderei admirar todos os días este xardín tan fermoso.

			—Pero Zeltia, eu…

			A muller axeonllouse, coma se rendese acatamento.

			—Di que si, Helena. Di que si, di que si, di que si, di que si –﻿repetiu a ladaíña.

			—Zeltia!

			—Si?

			Helena estalou nunha gargallada.

			—Mira que podes ser pesada cando se che mete algo nesa tola cabeciña! Veña, tráeme ese deus celta que che ten sorbido o siso, para que o coñeza, e logo xa falaremos.

			Zeltia ergueuse para darlle unha aperta, cubríndoa de bicos.

			—Miña amiga da alma! Xa sabía eu que non ías deixarme morrer de xeito tan cruento. Sempre serás a miña raíña, o meu anxo da garda. Xa podo marchar tranquila!

			Helena apreixou a amiga por un brazo, impedindo que se escapulise.

			—Pero, Zeltia, a onde vas? Pensei que ías cear comigo e quedabas logo a durmir.

			—Esta noite non podo. Agora regreso a Santiago de Compostela e mañá volverei con Pedro, para deixar todo arranxado. É un amor de home, xa o verás. Vaiche encantar!

			—Non podes quedar e ceamos xuntas?

			—Non podo agardar, Helena. Teño que volver xunto a Pedro para darlle a nova. Fixéchesme tan feliz que o corazón non me colle no peito. Pensas que estou tola de vez? Xa me pasará cando casemos!

			Zeltia volveuse cara á porta, detívose un intre e retrocedeu para bicar a amiga.

			—Miña querida Helena… Neste mundo non hai ninguén coma ti!

		

	
		
			V

			En Santiago todo o mundo sabía que no restaurante de moda, Casa Tía Balbina, con dúas estrelas Michelin, non resultaba doado acadar mesa. Cunha lista de agarda de varios meses nas reservas, eran poucos os privilexiados que podían gozar da delicada carta de pratos elaborada por Gastón Sargo. E da súa presenza, menos aínda. 

			Así, os presentes na sala sorprendéronse de ver como colmaba de atencións a certa muller que, vestida de vaqueiros e camiseta, chegara pola porta sen previo aviso.

			Ao longo do serán, varios clientes tiveran que dar volta por non acadar mesa: as reservas para cear en Casa Tía Balbina estaban completas para os dous meses seguintes. Mais agora, cousa de meigas, aparecía unha no mellor recuncho do restaurante. 

			O propio Gastón encargouse de recibir a Marta Vilas.

			—Xa sabes que no meu restaurante sempre teño sitio para ti, querida amiga! 

			A xornalista sorriu, lembrando o artigo de prensa que, escrito por ela había case unha década, catapultara un modesto restaurante da vella Compostela, daquela frecuentado por estudantes e funcionarios da Xunta, ata o olimpo das estrelas Michelin.

			—Vas cear soa esta noite, ou agardamos por alguén?

			—Só eu.

			—Moi ben. Carmiña vaiche preparar un menú degustación que será unha melodía de sabores. Estes días estamos experimentando con novas receitas, uns pratos que me gustaría que probases. Xa verás que texturas! E incorporamos á nosa adega uns premiados viños galegos, que acadan unha maridaxe espectacular.

			Marta e Gastón mantiveron unha interesante conversa sobre as técnicas gastronómicas do menú degustación que podería saborear naquela cea, feito á súa medida. Antes de regresar á súa cociña, o chef achegouse á xornalista e, baixando a voz, fíxolle a pregunta que bulía na súa ollada dende que Marta entrara no restaurante.

			—Que andas a argallar por Santiago nesta ocasión, algunha nova investigación para o xornal?

			A muller riu.

			—Non teño a menor intención de investigar nada. Estou de vacacións!

			—Que envexa! Eu xa non lembro a última vez que puiden facer unha escapada.

			—Pois eu ando así, un tanto escapada –﻿confesou Marta.

			—E iso?

			—Deixei o xornal unha temporadiña. Estou a vivir un ano sabático.

			—Que envexa! Eu soño con algo así dende que me deron a segunda estrela Michelin –﻿recoñeceu o hostaleiro.

			—Pero os anos sabáticos tamén rematan, meu amigo. Nun par de semanas terei que regresar á vida real, ao meu posto na redacción, ás xornadas maratonianas diante dun ordenador, aos bocadillos envoltos en papel de aluminio. Iso si, antes…

			—A redactora xefa do Xornal Galaico vai gozar do noso exquisito menú Iacobus Magnus! –﻿interrompeu Gastón, cun sorriso.

			—Iso soa a música celestial. Non foi o grupo de música tradicional galego Milladoiro quen gravou, alá por 1994, un disco con ese título? –﻿dubidou a xornalista.

			O cociñeiro asentiu, chiscándolle un ollo.

			—Este menú é a nosa particular interpretación desas melodías. Convidámoste a facer unha viaxe polos sabores e texturas dos camiños xacobeos.

			—Ah, precisamente agora, en canto volva ao traballo, vou facer o Camiño de Santiago.

			—Non sería sen tempo! Que ruta elixiches, o Camiño Primitivo, a Ruta da Prata, o Camiño Francés, o Camiño Portugués pola costa…? –﻿enumerou o hostaleiro, con curiosidade﻿–. Podo emprestarche unhas boas botas do trinque.

			Marta Vilas riu con verdadeira ledicia.

			—O Camiño Xacobeo Marítimo!

			—Vas peregrinar… en barco?

			—Non foi así como chegaron os restos do apóstolo Santiago a Galicia?

			—Iso conta a tradición –﻿asentiu o home﻿–. Os seus discípulos, Teodoro e Atanasio, transportaron o corpo dende Palestina, onde fora decapitado. Cruzaron o Mediterráneo e rodearon a península nunha barca de pedra, posiblemente un transporte dos minerais que se extraían en Galicia con destino a outras zonas do Imperio. Ao chegaren á ría de Arousa, remontaron o río Ulla ata arribar ao porto fluvial da cidade romana de Iria Flavia, que hoxe coñecemos como Padrón. 

			—A navieira Salitre organiza un cruceiro de luxo dende Vigo. Convidáronme á viaxe inaugural.

			—Un cruceiro de luxo! –﻿asubiou Gastón﻿–. Entón, leva bikini en lugar de botas.

			—Home, algo toca camiñar –﻿riu a xornalista﻿–. Para que se recoñeza como peregrinación, o cruceiro ten que percorrer un mínimo de noventa millas náuticas. Logo, rematada a travesía, teremos que completar a última etapa do Camiño, entre Padrón e Santiago, a pé. Veñen sendo uns vinte e cinco quilómetros.

			—Pois prepárate para gozar da travesía… E do noso menú. Xa me contarás.

			Marta Vilas percorreu a sala coa mirada. Dende o seu privilexiado lugar, podía observar todo o que acontecía ao seu redor dun xeito discreto. Ela era a única persoa que non compartía mesa e mantel con ninguén. Todas as reservas daquela noite foran realizadas por parellas, de distinta orixe e condición. 

			Mentres daba conta do suculento menú Iacobus Magnus que Gastón lle foi servindo, a xornalista deixouse levar pola íntima tentación de observar, escoitar e mesmo imaxinar as vidas dos comensais que enchían o comedor. Sen apenas decatarse, a súa mente analítica foi procesando a información que suxerían as diferentes formas de vestir e as diversas linguas que falaban os comensais.

			O restaurante Casa Tía Balbina convertíase cada noite nun escaparate de alta costura. A propia Vilas era a única excepción. Ao fondo do comedor un matrimonio de octoxenarios celebraba, polo que podía asexar, as súas vodas de ouro. 

			Unha parella de alemáns de rostros vermellos queimados polo sol conversaba sobre as arquitecturas diversas contidas na Catedral de Santiago… Ou iso imaxinaba a observadora. No outro extremo, dous homes portugueses vestidos de chaqué intimaban dando conta dunhas vieiras. 

			O salón de Casa Tía Balbina era sempre un escaparate de vidas e aquela noite, sen pretendelo, o interese de Marta detívose sobre certa parella que ocupaba unha mesa contigua á súa. O home, a quen non podía verlle o rostro, era un xigante louro de anchas costas traballadas no ximnasio. A muller, diminuta ao seu carón, era unha atractiva e falangueira morena que non calou en toda a noite.

			Entusiasmada co menú Iacobus, o que menos pretendía Marta era espiar os seus veciños de comedor. Mais un detalle impreciso, certo xesto da muller cara ao seu compañeiro de mesa, fixo que Vilas puxese a orella. 

			—Non poñas o carro diante dos bois. Helena vainos axudar!

			A moza, cunha linda voz, remataba as palabras cun acento que lle pareceu curioso. 

			—Por que tes que andar a pedir favores? Xa sairemos adiante pola nosa conta!

			—Non sexas parvo, Pedro. Ese traballo vénche coma unha luva.

			Debe de ser das Rías Baixas.

			—Xa… Tentarei quedar ben coa túa amiga. Pero, se collo ese emprego, é por ti.

			O home, a quen só podía avaliar polo timbre grave e agradable da súa voz, ben podía ser orixinario do interior. Ourense ou Lugo.

			—Vaiche facer un contrato indefinido, así que agardaremos tres meses…

			—Ata confirmar que non me vai botar á rúa. Non fai falta que mo volvas repetir.

			A moza riu, leda. Dende a súa mesa, protexida na penumbra do comedor, Marta podía percibir o brillo dos seus ollos.

			—Terás que gañar a súa confianza, pero cando xa a teñas no papo…

			Un calafrío percorreu o corpo da xornalista. 

			—Fareite dona do Universo. 

			Marta creu percibir algo sinistro no silandeiro diálogo. Que tramaba a parella?

			—Esta vai ser a primeira proba de lume da nosa convivencia –﻿murmurou a descoñecida. Na súa voz, emocionada, Marta creu albiscar un matiz de medo﻿–. Quéresme tanto coma para percorrer este camiño?

			—Que cousas tes, Zeltia. Non digas parvadas!

			—Eu pregúntome se…

			A observadora non puido entender o final daquela frase. Como resposta, o xigantón tomou as brancas mans da muller, que fixo desaparecer entre as súas.

			—Prométocho. Custe o que custe, eu… 

			Vilas non quería seguir escoitando a parella, pero as súas palabras coábanse por enriba do delicado fío musical que ambientaba o restaurante.

			—… Entre os peregrinos. O Cebreiro, Triacastela, Portomarín… Chegar camiñando á praza do Obradoiro… Ver voar o botafumeiro na catedral…

			O home acariñou o rostro da súa acompañante.

			—Todos eses lugares percorrerémolos xuntos, Zeltia. Xuntos. Será marabilloso.

			A voz de Gastón devolveu a Marta á realidade.

			—Que tal o menú? –﻿bisboulle ao oído﻿–. Quedouche espazo para as sobremesas?

		

	
		
			VI

			Xana Carballeira limpou a suor da cara e deixou a toalla no banco do ximnasio.

			—Supoñamos que o mozo de Zeltia é un paspán, parvo de vez.

			Helena rexeitou a idea cun xesto enérxico.

			—Non creo. Zeltia sempre tivo un gusto exquisito para os homes.

			—De que época falas, dos vosos tempos de colexio? Veña, Helena, xa sabes o que falan do amor! Disque é cego.

			Helena abandonou a bicicleta estática en que estivera pedaleando os últimos minutos e mudou de tema.

			—Teño que ir ver o señor Castelo para falarmos sobre os planos.

			—Os planos… Que planos?

			—A rehabilitación de Soutelo do Courel. Hai varias casas da aldea que ameazan ruína. Vou facer que as derruben e trasladarei os veciños á urbanización de chalés.

			—Vas cambiar as súas casas polos chalés de luxo? Estás sendo moi xenerosa.

			—Prefiro facer as cousas polas boas. Esa xente terá que marchar de todos os xeitos, porque nese espazo do complexo están previstas as novas pistas de squash.

			—E ti pensas que a xente que vive nesas choupanas quererá marchar de alí?

			Helena respirou fondo antes de responder.

			—Estarán encantados, por suposto. 

			Xana advertiu que a súa amiga non as tiña todas consigo.

			—Encantados?

			—Ben, sempre hai algún parvo que protesta, pero non llo vou ter en conta. Xa sabes como é algunha xente maior coas súas cousas, un fastío. Hai un par de vellos que non parecen decatarse da enorme mellora que lles supón mudar de casa para ir vivir a un chalé intelixente. Terán todas as comodidades coas que non contan nesa aldea ateigada de barreiras arquitectónicas.

			—Cambias as súas chabolas da Idade de Pedra por chalés intelixentes cos últimos avances en domótica. Imaxino que unha muller de negocios coma ti terá todo calculado, para non perder no cambio.

			—Benquerida Xana, hai que investir no ben común. Responsabilidade social corporativa, que lle chaman.

			—Nunca deixarás de sorprenderme –﻿riu a amiga﻿–. Valos convencer de saíren das súas casas polo seu propio beneficio?

			Helena engurrou o cello. Xana recolleu a toalla pousada no banco do ximnasio.

			—Veña, moza, confésao… Non vas deterte ata facer realidade os seus desexos. Es unha tirana.

			—Eu non teño nada de tirana.

			—Podes regalar chalés de millóns de euros a catro vellos, pero, por moito que disfraces os teus métodos, non estás a facer ningunha obra benéfica. Queres transformar Soutelo do Courel ao teu capricho.

			—Iso non é certo!—rexeitou a millonaria.

			Xana fitouna directamente aos ollos.

			—Helena Castro, serás quen de mirarme á cara e dicirme honradamente se algunha vez na vida se che deu o caso de que non puideses cumprir os teus desexos?

			—Pois claro que si, unha chea de veces.

			—Unha chea de veces? Ha! –﻿atreveuse a contradicir﻿–. Fálame dalgún caso en concreto, detállame unha soa vez… Se é que a lembras. 

			—Pois si. Aquel día que…

			Xana contivo a risa diante da ridícula tentativa de Helena de lembrar o que nunca acontecera.

			—Non es quen de darme un exemplo, por moito que te mates. Medraches entre sabas de seda, co mundo rendido aos teus pés. Benquerida Helena, non hai ser humano que se opoña aos teus desexos.

			A millonaria torceu o bico ante a sinceridade da súa amiga.

			—Ti pensas que son unha persoa egoísta?

			—Egoísta? Meu Deus, claro que non! Ás veces es xenerosa de máis –﻿Xana apertouna cun gran sorriso﻿–. Pero es perfectamente consciente de que Helena Castro é unha persoa irresistible. A combinación de cartos e beleza, na súa xusta proporción, fai que todo o mundo se incline aos teus pés. O que non podes mercar con diñeiro, podes obtelo cun sorriso. E velaquí o resultado: unha muller perfecta que acada todo o que desexa.

			—Non sexas ridícula, Xana.

			—E logo? Non é certo?

			—Supoño que si, pero… Cando o dis dese xeito, resulta moi desagradable.

			—Imaxino que ser millonaria e fermosa debe de ser moi desagradable, en efecto.

			Un ruído na porta fixo que Helena se volvese, un tanto sorprendida. Miguel de Zúñiga non adoitaba visitar o ximnasio a aquelas horas da mañá, pero alí estaba. 

			—Estabas a escoitar a nosa conversa? Xana, coma sempre, estaba a dicir barbaridades.

			—Quédache moito?

			A morena leu nos ollos de Zúñiga unha velada advertencia, apertou a toalla no colo e, sen mediar palabra, abandonou o recinto.

			Miguel achegouse ao banco de cuadríceps e sentou nel. Helena regresou á bicicleta e comezou a pedalear en silencio. Cen metros, douscentos…

			Antes de que o contador de distancia marcase o quilómetro, o home gargarexou.

			—Sabes que estou agardando?

			Helena incrementou o ritmo das pedaladas, sentindo como as primeiras pingas de suor esvaraban pola súas costas, ocultas baixo a camiseta.

			—Decidícheste xa?

			Devagar, a muller reduciu a velocidade ata deterse.

			—Que queres que che diga, que non estou segura de todo? Talvez debería ser…

			Miguel impediulle rematar a frase.

			—Non digas nada. Temos por diante todo o tempo que precises. Somos a parella perfecta e xuntos seremos moi felices, estou seguro.

			Helena achegouse á fiestra. Dende alí podía contemplar boa parte do renovado trazado urbano de Soutelo do Courel.

			—Viches que ben está quedando todo isto? –﻿sinalou﻿–. Estou a converter o complexo na miña residencia de verán. Que che parece?

			O home achegouse para tomala pola cintura.

			—A rehabilitación foi moi ben proxectada e estás a facer un gran traballo. O resultado é perfecto. Ti es unha muller moi competente, Helena.

			—Alédome de que…

			—Tamén o meu pazo de Lourimar precisa unha boa reforma –﻿engadiu o aristócrata﻿–. En canto casemos, podes encargarte das obras. Seguro que alí farías un traballo magnífico.

			Helena fixou a ollada nalgún punto do horizonte.

			—O pazo de Lourimar… Si, é un edificio precioso.

			O entusiasmo de Helena pola rehabilitación de Soutelo do Courel transformouse nunha súbita sensación de baleiro. Tentou disimular o afogo.

			O pazo de Lourimar…

			Aquel magnífico edificio, nunha contorna natural incomparable, era unha das xoias arquitectónicas de Galicia. A súa posesión era a envexa de moitas das fortunas do país. Algo así acontecía co propio Miguel de Zúñiga e Monterrei. O atractivo aristócrata era un partido moi cobizado.

			Naturalmente, o seu pretendente non podía tomar o complexo en serio. Aquela aldea perdida no interior da Galicia profunda non era comparable co seu pazo de Lourimar, cos seus viñedos no corazón das Rías Baixas, aínda que para ela…

			Helena descubrira aquel fermoso recuncho nunha das súas escapadas ao interior de Galicia. Namorada a primeira vista, mercara terreos e vivendas para reconstruír casa por casa, sen preocuparse dos moitos cartos que supoñía o investimento. Aquela pequena posesión convertérase no seu reino particular.

			Mais, que sería de Soutelo do Courel se aceptaba casar con Miguel de Zúñiga? Nese intre o seu soño, estaba convencida, deixaría de existir.

			Para que quererían dúas residencias en Galicia? Fronte ao impoñente pazo de Lourimar, aquel modesto complexo de Soutelo estaría condenado a desaparecer.

			Tamén ela, Helena Castro, deixaría de existir como persoa autónoma. Converteríase na señora de Zúñiga, achegando ao pazo de Lourimar e ao seu actual propietario unha considerable fortuna. Sería a raíña consorte, pero non tería personalidade propia.

			Non sexas ridícula!

			Neste intre, a simple idea de casar con aquel home e abandonar Soutelo do Courel provocáballe un fondo pesar. Un baleiro que lle lembrou a última conversa que mantivera coa súa amiga Zeltia. 

			Non concibo a vida sen Pedro. Se non podo casar con el, vou morrer!

			Os seus propios sentimentos con respecto a Miguel de Zúñiga non tiñan nada que ver, nin de lonxe, cos expresados pola amiga da infancia. Mais talvez nunca chegase a experimentar nada semellante por ninguén. Á súa idade tiña que ser práctica.

			O amor está sobrevalorado.

			O ruído dun coche, achegándose sobre o grixo do xardín, interrompeu os seu escuros pensamentos. Trataríase de Zeltia e o seu mozo? 

			Cando a parella estacionou o pequeno Smart en que viaxaran, saíu a recibilos cun gran sorriso.

			—Helena! –﻿Zeltia deulle unha aperta á súa amiga e presentoulle o seu acompañante﻿–. Este é Pedro, a criatura máis marabillosa do mundo. 

			Fronte a ela, saíndo do diminuto vehículo, Helena descubriu un home moi alto de anchos ombros, cunha engaiolante ollada de fermoso azul escuro. Os caracois do seu cabelo castaño e o seu atractivo sorriso de rapaz provocaron nela unha intensa sensación que axiña se lle estendeu polas veas. 

			Fervíalle o sangue? 

			—Benvidos ao meu paraíso! –﻿saudou, bicando a Zeltia en ambas as meixelas. O contacto coa pel de Pedro provocoulle un calafrío﻿–. Este é o meu novo administrador? Veña, entrade e permitídeme que vos dea a benvida que merecedes!

			A millonaria volveuse para sinalar o camiño, e as palabras da súa amiga Xana resoáronlle na mente.

			Algunha vez na vida se che deu o caso de que non puideses cumprir os teus desexos?

			De esguello, fixou a ollada no mozo de Zeltia.

